
4 penerima Hadiah Kecemerlangan Yayasan Pahang jadi
inspirasi graduan UMPSA

Sun, 11/01/2026 - 15:07

PEKAN, 1 November 2026 — Kecemerlangan akademik, kesungguhan menimba ilmu dan komitmen
dalam membangunkan potensi diri menjadi antara faktor yang mengangkat empat pelajar Universiti
Malaysia Pahang Al-Sultan Abdullah (UMPSA) sebagai penerima Hadiah Kecemerlangan Yayasan
Pahang bersempena dengan Majlis Konvokesyen Ke-21 UMPSA yang berlangsung di Pekan hari ini.

Empat penerima berkenaan ialah Noor Fakrullah Eiman Mohd Noor, Ainun Izzati Farhanah Abdul
Azizi, Tong Yu Shan dan Tay Jun Yan.

Kejayaan mereka mencerminkan keupayaan mahasiswa UMPSA mengimbangi pencapaian
akademik dengan pembangunan kemahiran, penglibatan kokurikulum serta persediaan menghadapi
cabaran dunia pekerjaan.

Pencapaian mereka turut memperlihatkan kepentingan disiplin, ketekunan dan sokongan keluarga
serta warga universiti dalam membentuk graduan yang berilmu, berdaya saing dan bersedia
menyumbang kepada masyarakat.

Bagi Noor Fakrullah Eiman Mohd Noor, 23, anak kelahiran Mersing, Johor, kejayaan menerima
Hadiah Kecemerlangan Yayasan Pahang merupakan satu pengiktirafan bermakna terhadap usaha
dan komitmen sepanjang pengajian di UMPSA.

Beliau menamatkan pengajian dalam program ljazah Sarjana Muda Teknologi Kejuruteraan
Pembuatan (Farmaseutikal) dengan Kepujian di Fakulti Teknologi Kejuruteraan Kimia dan Proses
(FTKKP) dengan memperoleh Purata Nilai Gred Kumulatif (PNGK) 3.91 serta menerima Anugerah
Dekan bagi sesi pengajian 2023 hingga 2026.

Sebelum melanjutkan pengajian ke UMPSA, beliau turut memperoleh PNGK 3.82 dalam program
Asasi Sains di Pusat Asasi Sains, Universiti Malaya (PASUM).

Kecemerlangan akademik tersebut diseimbangkan dengan penglibatan aktif dalam kepimpinan
pelajar.

Antaranya, beliau pernah menjadi Pengarah Projek Pertandingan Poster International Society for
Pharmaceutical Engineering (ISPE) UMPSA, Bendahari ISPE UMPSA bagi sesi 2024-2025 serta
Bendahari National Affiliate Rapport Program 4.0 (NARP 4.0).

Beliau juga terlibat dalam Program Inspire@Sekolah Kebangsaan Tanah Puteh dan pelbagai aktiviti
kemasyarakatan yang membantu membentuk kemahiran kepimpinan, komunikasi dan keprihatinan
terhadap masyarakat.

Selepas menamatkan pengajian pada bulan Ogos 2026, Noor Fakrullah berkhidmat sebagai Jurutera
Kelayakan, Pengesahan dan Komisioning (CQV Engineer) di PharmEng Technology sejak
September 2026.

Dalam peranan tersebut, beliau terlibat dalam pelaksanaan projek kejuruteraan farmaseutikal,
pematuhan Amalan Pengilangan Baik (GMP) serta penyediaan dokumentasi teknikal dan
pengesahan sistem kritikal.


mailto:Inspire@Sekolah

Menurut beliau, pendekatan pembelajaran UMPSA yang menggabungkan teori kejuruteraan dengan
latihan praktikal memberikan asas kukuh untuk graduan menyesuaikan diri dengan keperluan industri
sebenar.

“Bagi saya, ketekunan membuahkan kecemerlangan, manakala integriti menjamin kepercayaan.

“Usaha yang konsisten, disertai kejujuran dan akauntabiliti dalam setiap tugasan, merupakan kunci
untuk mencapai kejayaan yang bermakna dan mampan,” ujarnya.

Beliau berharap dapat terus berkembang sebagai profesional dalam bidang kejuruteraan
farmaseutikal, khususnya dalam aspek CQV dan Jaminan Kualiti (QA), selain menyumbang kepada
pembangunan teknologi kesihatan negara.

Bagi Ainun Izzati Farhanah Abdul Azizi, 24, anak kelahiran Pekan, Pahang pula, kejayaan akademik
bukan sekadar diukur melalui keputusan peperiksaan, tetapi turut merangkumi pengalaman,
kemahiran dan keupayaan untuk memberikan manfaat kepada orang lain.

Beliau memperoleh PNGK 3.94 sepanjang pengajian di UMPSA dan berjaya menerima Anugerah
Dekan bagi kesemua enam semester pengajian.

MAJLIS KONVOKESYEN

UNIVERSITI MALAYSIA PAHANG AL-SULTAN ABDULLAH

31 Oktober 2 02 6

hingga 3 Mowemiser

I:u:-ri:rr afn 20 hinggh 23 l.:|r||.-|| I.:.-nzl 1435H
Dowr T| auniL R hor, lIht":'..l' Pl

=5

e '!-- * iy - iyl - P | ELT | ===

Antara pencapaian membanggakan beliau termasuk memperoleh Double Gold Award dalam

CITREX UMPSA 2025, Anugerah Khas Institut Pengajian Siswazah bagi projek EduTreat serta
tempat kedua dalam Eco-Campus Greenovation Hackathon Pitching.

Beliau turut memperoleh pengiktirafan sebagai pembentang terbaik ketika menyertai Short
Course on Renewable Energy di Universiti Islam Indonesia.



Penglibatannya dalam program mobiliti antarabangsa, aktiviti kesukarelawanan dan pertandingan
inovasi turut memperluas pengalaman serta membina keyakinan diri.

Ainun kini melanjutkan pengajian ke peringkat Doktor Falsafah (PhD) melalui laluan pantas (fast-
track) di UMPSA, di bawah bimbingan Profesor Madya Ts. Dr. Herma Dina Setiabudi.

Minatnya terhadap penyelidikan, khususnya dalam bidang teknologi alam sekitar, penangkapan
karbon dan kelestarian, mendorong beliau untuk terus mendalami ilmu serta menghasilkan
penyelidikan yang berpotensi memberi manfaat kepada industri dan masyarakat.

Beliau menyifatkan pengiktirafan yang diterima sebagai dorongan untuk terus berusaha dan
memanfaatkan setiap peluang yang tersedia.

“Bagi saya, kita tidak perlu menunggu sehingga menjadi sempurna untuk mula mencuba.

“Kita perlu berani mengambil langkah pertama, bersedia untuk belajar dan menerima bahawa
kesilapan merupakan sebahagian daripada proses perkembangan diri,” katanya.

Beliau turut menyimpan hasrat untuk kembali menyumbang bakti kepada UMPSA pada masa
hadapan, khususnya dalam bidang kejuruteraan, penyelidikan dan pendidikan, di samping
membantu melahirkan generasi baharu yang berpengetahuan dan berdaya saing.

Tong Yu Shan, 24, yang dilahirkan di Bentong dan dibesarkan di Karak, Pahang turut membuktikan
bahawa kesungguhan dan disiplin mampu membawa seseorang mencapai kejayaan dalam bidang
akademik serta penyelidikan.

Beliau memperoleh PNGK 3.77 sepanjang pengajian di UMPSA dan berjaya meraih Anugerah
Gangsa dalam CITREX 2026 menerusi projek tahun akhirnya yang bertajuk ‘Isolation and
Characterization of Rice Straw-Degrading Bacteria for Sustainable Agricultural Waste Management'.

Projek tersebut memfokuskan kepada pengasingan dan pencirian bakteria yang berpotensi
menguraikan jerami padi sebagai alternatif untuk mengurangkan masalah pencemaran alam sekitar
akibat pembakaran terbuka selepas musim menuai.

Penyelidikan itu turut meneroka kaedah pengurusan sisa pertanian yang lebih ekonomik dan mesra
alam, sekali gus memperlihatkan potensi penggunaan ilmu sains untuk menangani isu sebenar
dalam masyarakat.

Sepanjang pengajian, beliau turut menyertai program SULAM INNOVATE Ke-3 anjuran Universiti
Malaysia Terengganu (UMT) pada tahun 2025 serta memegang jawatan sebagai Exco Logistik dan
Akademik Kelab Expansia.

Penglibatan tersebut memberikannya pengalaman dalam pengurusan program, penyelarasan aktiviti
dan kerja berpasukan.

Selepas menamatkan pengajian, Tong Yu Shan kini berkhidmat sebagai Pegawai Makmal dalam
bahagian Quality and Process Assurance (QPA) di Heineken Malaysia Berhad, tempat beliau pernah
menjalani latihan industri.

Pengalaman tersebut membolehkannya mengaplikasikan pengetahuan dan kemahiran yang
diperoleh di universiti dalam persekitaran industri sebenar.

Menurut beliau, prinsip hidupnya ialah tidak berputus asa terhadap diri sendiri walaupun pernah
menghadapi kegagalan.

“Setiap orang akan menghadapi kegagalan, tetapi kegagalan bukan penamat.

“Yang penting ialah kita terus percaya pada diri sendiri, belajar daripada kesilapan dan berusaha
memperbaiki diri,” katanya.

Beliau berharap dapat terus mengembangkan kerjaya dalam bidang kualiti dan penyelidikan,



khususnya melalui penambahbaikan proses serta inovasi yang dapat menyumbang kepada
pembangunan industri.

Manakala bagi Tay Jun Yan, 24, yang dilahirkan di Muar, Johor dan dibesarkan di Cheras, Selangor,
beliau mencatatkan pencapaian akademik membanggakan apabila memperoleh PNGK 3.94
daripada 4.00 dalam program ljazah Sarjana Muda Teknologi Kejuruteraan Pembuatan
(Farmaseutikal) dengan Kepujian di UMPSA.

Sepanjang pengajian, beliau aktif dalam ISPE-UMPSA Student Chapter dan pernah memegang
jawatan sebagai Setiausaha.

Melalui penglibatan tersebut, beliau berpeluang membantu merancang serta melaksanakan pelbagai
program yang memberikan pendedahan kepada pelajar mengenai perkembangan profesional dan
keperluan industri.

Beliau juga aktif dalam bidang sukan, termasuk menyertai pertandingan bola keranjang pada
peringkat SUKFAC dan MASUM.

Antara pengalaman yang paling bermakna sepanjang pengajiannya ialah apabila diberi
tanggungjawab sebagai Pengarah Program BTF Student Mentor-Mentee 2024 yang melibatkan lebih
daripada 100 peserta.

Pengalaman menguruskan program berkenaan mengajarnya tentang kepentingan perancangan teliti,
komunikasi yang berkesan dan kerjasama berpasukan dalam memastikan sesuatu program dapat
dilaksanakan dengan jayanya.



Selepas menamatkan pengajian, Tay Jun Yan kini bekerja sebagai Eksekutif Pengeluaran
(Production Executive) di Optimum Sejati Sdn. Bhd.

Dalam kerjaya tersebut, beliau mengaplikasikan pengetahuan dan kemahiran yang diperoleh
sepanjang pengajian serta pengalaman latihan industri dalam bidang pembuatan farmaseutikal,
khususnya berkaitan pengoptimuman proses, pematuhan prosedur dan pengekalan kualiti produk.

Beliau berhasrat untuk terus mengembangkan kerjaya dalam industri pembuatan, khususnya dalam
bidang penyelidikan dan pembangunan produk farmaseutikal serta pengoptimuman proses
pengeluaran.

“Prinsip hidup saya ialah ‘Work hard, play hard'.

“Kita perlu memberikan komitmen terbaik dalam setiap perkara yang dilakukan, sama ada dalam
pelajaran, pekerjaan atau tanggungjawab lain, di samping menghargai kehidupan dan keluarga,”
ujarnya.

Beliau turut berharap kejayaan yang dicapai dapat menjadi inspirasi kepada pelajar lain untuk terus
berusaha, merebut peluang dan membangunkan potensi diri.

Kejayaan keempat-empat penerima Hadiah Kecemerlangan Yayasan Pahang ini memperlihatkan
bahawa kecemerlangan mahasiswa bukan hanya bergantung pada pencapaian akademik, malah
turut dibentuk melalui pengalaman, nilai diri, kepimpinan dan kesediaan untuk terus belajar.

Pengalaman mereka dalam penyelidikan, kepimpinan pelajar, aktiviti kemasyarakatan dan alam
pekerjaan menunjukkan kepentingan ekosistem pendidikan yang menggabungkan pengetahuan
teori, kemahiran praktikal serta pembangunan sahsiah.

Bagi setiap penerima, pengiktirafan ini membawa makna tersendiri, bukan sahaja sebagai
penghargaan terhadap usaha sepanjang pengajian, tetapi juga sebagai dorongan untuk terus
melangkah ke hadapan dan menyumbang kepada masyarakat.

Kejayaan mereka turut mengingatkan bahawa sokongan keluarga, bimbingan pensyarah dan

kesungguhan diri merupakan antara asas penting dalam membina perjalanan pendidikan yang
bermakna.

Oleh: NORAINI YUSOFF, PUSAT KOMUNIKASI KORPORAT

